
Diskursu MOP Iha Abertura 
Konferénsia Nasionál Bee, 

Saneamentu no Ijiene Daruak 
 

Dili, Kinta, 12 Jullu 2018  

Sua Exelénsia Prezidente Parlamentu Nasionál, Sr. Arão Noe,  

Prezidenti Komisaun E, Distintu Deputadu Sr. Dr. Abel Pires da Silva, 

Exelénsia Reprezentante Gabinete Prezidente da Repúblika,  

Kolegas Membrus Oitavu Governu Konstitusionál,  

Embaixadór Austrália/DFAT, 

Embaixadór Japaun, 

Embaixadór Koréia-Sul, 

Parseirus Dezenvolvimentu (Reprezentate sira husi WaterAid, ADB, Banku 

Mundiál, UNICEF, WHO no PHD), 

Direitores Jerais,  

Direitores Nasionais, 

Prezidente Autoridade Dili, 

Administradór Munisípiu Manufahi, 

Administradór Munisípiu Liquiça, 

Ilustres konvidadus no partisipantes, 

Señoras e señores, 

 

 



Dader di’ak no loron ksolok ba ita hotu... 

Uluk nana’in ha’u hakarak hato’o ha’u-nia agradesimentu ba Komisaun 

Organizadora ba Konferénsia ida-ne’e, inklui ekipa Diresaun Jerál Água no 

Saneamentu nian no ekipa husi Ministériu Saúde.  

Hanesan ita-boot sira hatene ha’u-nia knaar nu’udar Ministru das Obras 

Públikas ne’ebé foin hahú iha tempu badak liu-ba, no pela primeira vez ha’u 

partisipa iha konferénsia ida ho tema ne’ebé importante tebes ba Timor-

Leste, ida-ne’e hanesan onra boot ida mai ha’u. 

Ilustres partisipantes, 

Bee, saneamentu no ijiene hanesan lia-fuan tolu ne’ebé krusiál ba 

dezenvolvimentu ita-nia país. Prestasaun servisu báziku nu’udar pilár ida 

ne’ebé importante atu nune’e ita-nia país bele saudável nafatin, produtivu no 

iha kualidade moris ne’ebé di’ak. Hafoin Timor-Leste hetan tiha 

independénsia, povu Timor-Leste hasoru dezafiu barak iha prosesu 

konstrusaun partikularmente infraestruturas bázikas iha sidades no áreas 

rurais. Povu barak seidauk iha kondisaun ne’ebé di’ak atu bele iha asesu ba 

saúde, edukasaun, nutrisaun, bee-moos, saneamentu no infraestruturas 

bázikas seluk hanesan estradas. 

Planu Estratéjiku Dezenvolvimentu Nasionál 2011- 2030 buka atu fó resposta 

ba dezafiu hirak ne’e no halo mudansa pozitivu ne’ebé di’ak ba ita-nia povu. 

Asaun sira ne’ebé konsagra ona iha Planu Estratéjiku 2011-2030, sei lori povu 

Timor-Leste hakat husi rendimentu ki’ik ba rendimentu médiu-altu, no iha 

kondisaun atu moris saudável no iha asesu ba infraestruturas bázikas. 

 

Konferénsia ida-ne’e ko’alia kona-ba kestaun bee-moos, saneamentu no 

ijiene hanesan dezenvolvimentu infraestruturas bázikas ne’ebé ha’u sei foka 

iha ha’u-nia intervensaun. 

Governu Timor-Leste iha prioridades, ida mak atu garante distribuisaun bee-

moos no saneamentu to’o iha tinan 2030. Planu Estratéjiku Dezenvolvimentu 

(PED) no Objetivus de Dezenvolvimentu Sustentável (ODS) sai nu’udar liñas 



orientadoras ba intervensaun ida-ne’e. Durante tinan hirak liubá ita-nia 

nasaun kolabora ho parseiru sira hodi hadi’a sistema distribuisaun bee-moos 

no saneamentu no ita sei kontinua la’o nafatin tuir dalan ida ne’ebé naruk. 

 

Señoras no Señores 

Sensus Uma-kain ba datolu iha 2015, hatudu katak 27% husi populasaun 

Timor-Leste seidauk iha asesu ba bee-matan, no restu 73% ne'ebé mak 

asesu ona bee-matan, dala-barak sira asesu ba bee-matan kontaminadu no fó 

amesa ba sira nia saúde. Ita sei kontinua depende ba bee husi bee-moos 

perfurasaun ne'ebé fó risku boot ba ita-nia solo ho problema salinizasaun ka 

penetrasaun tasi-been. Populasaun balun iha asesu ba bee-matan ne’ebé 

di’ak, maibé uituan de’it mak hetan bee-moos, no kestaun fornesimentu bee-

moos sustentável sei kontinua sai problema. Alem ida-ne'e, dadus mós 

hatudu katak, 48% husi ita-nia populasaun, sei moris iha kondisaun ne’ebé 

laiha saneamentu adekuadu. Tuir estimasaun bazeia ba dadus ne’ebé iha 

setór saúde no edukasaun, ita-nia país lakon oras produtivas kuaze 125,000 

kada loron ida hodi ba kuru no foti bee.  

Nune'e, fundamentál tebes ba Oitavu Governu Konstitusionál atu halo 

avaliasaun no mellora polítika setorál sira, atu nune'e ita bele duni atinje 

metas sira ne'ebé, Governu kompremetidu tiha ona atu dezempeña iha Planu 

Estratéjiku Dezenvolvimentu (PED) no Objetivus de Dezenvolvimentu 

Sustentável (ODS). 

 

Iha Oitavu Governu nia mandatu, prioridade Ministériu Obras Públikas nian ba 

tempu badak mak, atu kontinua investe iha infraestrutura foun hodi fornese 

bee-moos no hadi’a saneamentu no ijiene. Iha kurtu prazu ne'e iha, Ministériu 

Obras Públikas sei foka liubá mellora sistema abastesimentu no distribuisan 

bee, kria no hatuur padraun prosedimentu operasionál, dokumentu legál no 

drekretu lei kona-ba polítika nasionál abastesimentu bee no jestaun rekursu 

bee. 



Ha’u kontente atu fó sai katak liuhosi governasaun Oitavu Governu nian, 

Ministériu Obras Públikas sei halo esforsu maka’as atu bele hetan apoiu 

liuhosi fundus infraestruturas ka fundus impréstimu ba investimentu 

signifikativu iha infraestruturas bázikas foun no reabilita infraestruturas 

bázikas ezistente, inklui estrada iha área rurál sira. Programa prioritáriu ida 

mak programa hala’ó planu urbanizasaun no abitasaun ne'ebé sai xavi ba 

alkansa modelu dezenvolvimentu fíziku ida ne'ebé integradu. Programa ida-

ne’e sei halo investimentu kapitál no sosiál liuhosi revitalizasaun bairru 

selesionadu hodi ita nune’e bele alkansa abitasaun ne’ebé saudável, sistema 

abastesimentu bee no esgotu saneamentu sentralizadu, ne'ebé sufisiente iha 

dezenvolvimentu urbanu país ida-ne'e nian. 

Ba longu prazu ita sei investe iha konservasaun basias hidrográfikas hodi 

kontinua sustentavelmente asegura fonte no fornesimentu bee-moos ba 

komunidade iha territóriu tomak, hanesan harii tratamentu bee reziduál, 

rezervatóriu retéin udan-been iha sidade no iha foho ain sira hodi responde 

ba nesesidade bee iha área kapitál no rejionál. 

 

Señoras no Señores, 

Ha’u espera katak partisipante hotu sei tau hanoin hamutuk, dezenvolve 

diskusaun rigurozu hodi hamosu idéia inovadór sira atu kontribui ba hadi’a 

servisu fornesimentu bee-moos, saneamentu no ijiene iha ita-nia rai. 

Ministériu Obras Públikas sei kontente hetan rekomendasaun husi diskusaun 

sira ne’e, kontinua konta apoiu husi ita-boot sira nian, no sei halo diálogu ho 

parte-interasadu sira, parseiru internasionál no nasionál hodi kontinua fó 

apoiu iha setór ida-ne’e, atu ita bele alkansa ita-nia meta Planu Estratéjiku 

Dezenvolvimentu (PED) 2011-2030 no Objetivu Dezenvolvimentu Sustentável 

(ODS). 

Orgullu tebes bele hasoru ita-boot sira iha ne’e, no antes ha’u hakotu ha’u-nia 

intervensaun, ha’u hakarak kongratula ita-boot sira hotu ba inisiativa di’ak 

ne'e.  



Ha’u dezeja partisipante sira hotu bom susesu ba Konferénsia ohin loron. 

Obrigado barak ba ita-boot sira-nia atensaun no hako’ak boot! 

 

Arq. Salvador Eugénio Soares dos Reis Pires 

Ministru Obras Públikas  

#Media_MOP 

 


